Чужан кыв видзӧм да сӧвмӧдӧм — канмулӧн да обществолӧн тӧдчана могъяс пиысь ӧти

Сыктывкарын заводитіс уджавны «Кык кывйӧн талунъя олӧмын вӧдитчігӧн чужан кывлӧн тӧдчанлун» войтыркостса III конференция. Конференцияса участникъясӧс чолӧмаліс Коми Республикаса Юралысь Вячеслав Гайзер.

«Сы йылысь, мый колӧ видзны культуралысь да кывлысь аслыспӧлӧслунсӧ, ӧні ёна сёрнитӧны быдсикас войтыркостса ӧтувтчӧмъяс вылын, и тайӧ шӧр тема пиысь ӧти финн-угор войтыр видзӧмын да сӧвмӧдӧмын. Миян ӧтувъя мог - вынъяс ӧтувтӧмӧн видзны финн-угор кывъяс да сетны позянлун налы сӧвмыны. Тайӧс оз позь пӧртны олӧмӧ, оз кӧ лоны кыв вылын сёрнитысьяс. И сы вӧсна, кыв шутӧг, ыджыд удж сетсьӧ велӧдан системалы. Но кывсӧ колӧ велӧдны оз сӧмын школаын, кыдзи велӧдан предмет. Сылы колӧ юргыны ывла вылын, гортын, газет лист бокъяс вылын, радиоын, телевидениеын, Ӧтуввезын. Та могысь колӧ бурджыка вӧдитчыны выль инструментъясӧн да выль ресурсъясӧн.

Пример пыдди Вячеслав Гайзер вайӧдіс уджсӧ Финн-угор кывъяслы юӧра отсӧг сетан дінмукостса лабораториялысь, коді уджалӧ Канму службаӧ да веськӧдлыны велӧдан Коми республикаса академиялӧн подув вылын: «Лабораториялысь уджсӧ веськӧдӧма сы вылӧ, медым финн-угор войтырлысь кывъяс сӧвмӧдны инновация технологияӧн паськыда вӧдитчӧмӧн. Сы вӧсна, мый колян вося кӧч тӧлысьын «Юрган» Коми республиканскӧй телеканал вуджис ас вещание вылӧ, миян лоис позянлун лӧсьӧдны да йӧзӧдны телевизионнӧй эфирын унджык уджтас коми  кыв вылын — ас уджтасын тайӧ коймӧд юкӧныс. Нӧшта, ме думысь, зэв бур туйвизьӧн телеканаллӧн уджын лоис мультфильмъяс да художественнӧй фильмъяс коми кыв вылӧ вуджӧдӧм».

Республикаса Юралысь пасйис и Республиканскӧй термино-орфографическӧй комиссия уджлысь тӧдчанлунсӧ, мый отсӧгӧн петіс коми кыв вылын Коми Республикаса Оланподувлӧн выль редакцияыс.

Вячеслав Гайзер ошкис и ӧтйӧза организацияяслысь уджсӧ: «Талунъя олӧмын стӧч ӧтйӧза институтъяслы вичмӧ миян страна сӧвмӧдӧмын ыджыд пайыс, найӧ ыджыд вынйӧраӧсь. Тайӧ и «Коми войтыр» дінмукостса ӧтйӧза ӧтмунӧм, и «Коми велӧдысь» республиканскӧй ӧтйӧза выль организация, и «МИ» том йӧзлӧн котыр, кодъяс талун нин вӧчӧны унатор кыв культура сӧвӎӧдӧмӧ», - пасйис Вячеслав Гайзер и сиис конференцияын участвуйтысьяслы озыр бӧртаса бур удж. 
